
24. Perifrasis verbals

Luca Melchior

24.1. Gjeneralitats

In gjeneral e je clamade struture perifrastiche une costruzion sintatiche analitiche, val a
di formade di plui elements (costituents), ma dal significat unitari. Squartini (2011, 1088), cun
riferiment a Bertinetto (1990, ma cf. ancje 1991, 129-130), al individue des proprietits,
cualchidune di 16r (a-c) necessariis ae 16r definizion e che si cjatin in dutis lis perifrasis
verbals, altris invezit (d-h) plui periferichis e duncje no simpri sodisfatis, che a judin a
identifica une costruzion tant che perifrasi verbal:

a) I'unitarietat dal significat de costruzion, che no si pues ricostrui composizionalmentri
dal total dai significats dai singui costituents;

b) e je formade di (almancul) dos components verbals, di chés une, il modificador,
cuntun significat ‘lizér’, val a di dispés desemantizat, coniugat intun timp (di regule) finit,
invezit ché altre, il modificat o verp principal, al ¢ doprat di regule intune forme infinide, che
e manten il so valor lessical. Tra i1 doi al pues jessi un element di racuardi, par solit une
preposizion;

¢) 'inventari di verps che a puedin vé la funzion di modificador al € limitat;

d) 1l verp modificadér nol manten 1l so significat lessical ma al cjape su une funzion
gramatical;

e) la costruzion si pues aplica a ogni verp — se cheste cundizion e je sodisfate, e je une
gramaticalizazion complete;

f) la costruzion e je caraterizade di une cierte adiacence dai siei costituents, che e pues
jessi interote dome di un numar limitat di elements;

g) tal cds che a separd 1 costituents al sedi un averbi, chest al modifiche dute la
costruzion e no dome une part;

h) la costruzion e pant valérs di stamp temporal-aspetual (cheste proprietat ¢ val in
particolar pes perifrasis fasals).

Caratar perifrastic a an i cussi clamats timps componits (cf. cjap. 7.6) e lis formis
passivis (cf. cjap. 27). In cont di chestis, la 16r classificazion tant che perifrasis, in claf
sincroniche, no je condividude di ducj; cierts autors, di fat, a ritegnin che propit la
gramaticalizazion complete di chestis formis le a rindudis a ducj i efiets part dal paradigme
morfologjic. In chest cjapitul si cjaparan in considerazion, duncje, altris forme perifrastichis,
condividint la idee sostignude di Bertinetto (1991, 130-131) e Squartini (1998, 20) che il
caratar perifrastic al sedi scalar, presentant gradients diferents di sodisfazion dai criteris
ilustrats parsore, che no simpri si puedin ripuartd a une uniche matri¢ unitarie, e duncje ancje
un grat diferent di gramaticalizazion.

I1 sisteme des perifrasis verbals dal furlan al presente ciertis carateristichis in comun cul
talian, altris invezit che a son comuns a altris varietdts italoromanzis. In buine sostance, si

pues adotd ancje pal furlan, cun cualchi modifiche e zonte, la classificazion proponude di
Bertinetto (1990, 129):

1) perifrasis progressivis;

2) perifrasis continuis;

3) perifrasis abituals;

4) perifrasis iterativis;

5) perifrasis modals;

6) perifrasis fasils.

Chestis ultimis si puedin distingui in

a) perifrasis iminenzidls, che a indichin che I’event verbal al sucedara chi di poc,
b) perifrasis incoativis, che a indichin che 1’event verbal al scomence,

¢) perifrasis continuativis, che a indichin il 14 indevant dal event verbal,

d) perifrasis terminativis, che a indichin che I’event verbal al finis.

Lis primis tré tipologjiis di perifrasi a van a esprimi 1 valors tipics dal aspiet imperfetif,
juste apont il valor progressif, chel continui e chel abitual (cf. Squartini 2011, 1088 pal talian).

Ciertis perifrasis a puedin vé plui di un valdr su la fonde di diviers fators, tant che lis
classis azionai dai verps doprats o fators contestudi — in particoldr, il valor progressif e chel
continui a puedin jessi esprimiits de stesse perifrasi, come che si viodara plui indevant. La
presentazion di chestis struturis e pues duncje 14 dalir di une prospetive semasiologjiche,
partint di une cierte forme par analizant lis funzions, o di une prospetive onomasiologjiche,
tacant di un ciert valdr par individud i miegs linguistics doprats par esprimilu. In chest cjapitul
si preferis cheste seconde prospetive.

24.2. Perifrasis imperfetivis

24.2.1. Perifrasis progressivis

Lis perifrasis progressivis a son costruzions che a coventin a focaliza I’event verbal
intun pont dal so disvilup, presuponint la s6 prosecuzion, cence stabili duncje il pont final dal
event. Cun di plui, a son caraterizadis de no compatibilitat cun events abitudi. Come mostrat
di Durante (1981, 181) pal talian, il valor plui tipic des perifrasis progressivis si evidenzie tal
cussi claméat “scheme di incidence” (cf. ancje Squartini 2011, 1089), che si realize cuant che
la perifrasi progressive e je interpretade rispiet a altris formis verbals perfetivis e no durativis
dentri di une frase complesse:

(1)  Rivat in ufici, al viode che Evelin, in redl, e jere daiir a discjamd inte so pile cor-
ticdl costruts e struturis di logjiche modal (G. Pellegrini, Evelin, 2009)

(2) O jerin che le vualmavin e ur studiavin i moviments, cuant che al riva di corse il fi
di Zuan Noglar a visa che nus vevin zaromai circonddts (R. Puppo, Par un pél,
1968)

(3) La mame e je che e clame ancjemo cuant che chei doi a rivin dongje, ducj sgar-
dufats (M. Pupini, Aghe e savon, 2013)

In curt, il furlan al cognos lis perifrasis jessi daiir a+infinit e jessi chet+verp coniugat, e
in plui, par influs dal talian, la perifrasi sta+gjerundi. Intes primis dos, il verp jessi al pues

jessi coniugat dome intai timps semplics e che no vedin valor perfetif (no duncje tal indicatif
perfet sempli¢c o tal imperatif). No je compatibilitit cun dutis lis tipologjiis di verps, par
esempli, cui verps incoatifs tant che tacd o comeng¢d (come evidenziat parsore):

(4) *Al é daiir a comenca il libri

Come che si viodara, il gjerundi al jentre a fa part di perifrasis cui verps std e ld. Faggin
(1997, 198) al indiche la prime tant che no comun, preferint pal furlan lis costruzions viodudis
chi sore jessi daiir a + infinit e jessi che + verp finit. Cundut achel, la perifrasi cun
sta+gjerundi e somee un grum difondude tal furlan di vué su model talian, duncje di
introduzion (o di Gs comun) resint (cf. Melchior (2023, 100-101)), dula che e somee che e
vedi une cressite tal (is (ma che si viodi Natale 2018). La introduzion di chest model e puarte
ancje ae pierdite des restrizions che o vin dit par chés altris perifrasis progressivis, jessint
cheste costruzion permetude ancje cui verps incoatifs, tribuint a chescj un ulteriér valor
iminenzial (cf. Melchior (2023, 100)):

(5) Saverio, par dint une, nol capive parce che lis grandis ditis a stavin tacant a para
fiir dute la manutenzion (1. Londero, “Delit in vie del Lavoro”, La Patrie dal
Friul, Jugn 2019, 7)

Se jessi chetverp finit nol ¢ compatibil cul passif, chel istés nol val pe perifrasi jessi
datir a+infinit, che e pues previodi ancje la forme passive, sei cun jessi sei, si ben che plui
rare, cun vigni. Costruzions passivis cun sta+gjerundi a somein une vore dubiis:

(6) Frisano al ricuarde che al é daiir a jessi publicat il volum de tierce edizion des
“Cjantutis” (Verbai des riunions dal Comitat diretif de Societdt filologjiche fur-
lane 2013, Sot la Nape 66/1-2, 2014, p. 116)

(7) ...la presentazion des ultimis publicazions buridis fiir de Filologjiche e di chés
che a son daiir a vigni stampadis (Verbai des riunions dal Comitdat diretif de So-
cietat filologjiche furlane 2013, Sot la Nape 62/3-4, 2013, p. 134)

(8) *Al sta jessint fat

(9) Al sta vignint fat

Lis dés perifrasis jessi chetverp finit e sta+gjerundi no son permetudis cui verps statifs,

se doprits ancje cun chest valor, e invezit jessi daur a+infinit e somee compatibil:

(10) Al é daiir a std impins

Jessi datir a+infinit e sta+gjerundi a son permetiits cui verps telics no duratifs, lant pero
a forma costruzions iminenzials:

(11) «O viot che al e daiir a parti» disse (M. Forte, La tiere di Lansing, 1974)

L’esempli chi parsore, di fat, al pues jessi parafrasat come ‘al partis in curt’. Jessi dair
a+infinit e, in misure mindr, jessi chet+verp finit a puedin jessi rezudis ancje di verps modai;
se 1l verp rezidor e je la perifrasi deontiche vé di+infinit, cheste e cjape su valors epistemics.

Lis perifrasis progressivis no an par solit compatibilitat cuntune interpretazion abitual.
(12) *Al use a jessi datir a feveld

Sta+infinit e jessi che+verp finit no somein vé compatibilitat cui verps modai, ancje se
la seconde a 'nt permet 1’is — cun valor dome epistemic — in dipendence di vé di:

(13) Al adisei che al duar

Version: 15/09/2025



AGJENZIE
REGJONAL
PE LENGHE
FURLANE

24, Perifrasis verbils AREF

Lis perifrasis progressivis a son dopradis dispés cun verps incrementatifs e/o cun
locuzions averbials che a indichin gradualitat; in chescj cas, come descrit di Bertinetto (1991,
136) pal talian, al mancje si un pont di focalizazion, ma la perifrasi no a leture continue,
mancjant un cuadri di riferiment temporal di durade determinade:

(14) 1l lor amor al jere daiir a sfantdsi plancut plancut

La perifrasi std a+infinit e a valor analic, che pero al a un caratar static, che le rint no
compatibil, par esempli, cui verps di moviment. Cheste perifrasi ¢ je, cun di plui, compatibil
cui timps perfetifs, gjavat il preterit perfet (clamat ancje trapassat remot); in comun cu lis
perifrasis continuis, e permet averbials che a indichin une durade temporal determinade.

(15) ... ejo o stevi a sintilu cuant che un fregul mi fevelave e nol jere intent a preda par
me (1. Urli, Storie di Min, 2003)

(16) Une volte lis aganis a son rivadis, a an cjatdt feminis che a stevin a fila fin tart
(s.a., Lis aganis, 1999)

I clitics ogjet a puedin jessi solevats in posizion preverbal inte perifrasi sta+infinit o
jessi enclitics al modificat, e invezit a son enclitics al modificat inte perifrasi jessi daiir
a+infinit e proclitics al modificat inte perifrasi jessi che+verp finit.

(17) a. Lu stavi spietant
b. O stavi spietantlu

(18) O soi daiir a spietdlu

(19) O soi che lu spieti

Plui periferiche e je infin une altre perifrasi cun valor progressif, val a di jessi in vore
a+infinit, che e cognos ancje la variant jessi in vore di+infinit (cf. (22)). Cheste perifrasi e
somee compatibil ancje cul passif (cf. (22)):

(20) ... Min e chei altris a son cumo in vore a tird la alte tension di Deinice a Lovke (1
Urli, Storie di Min, 2003)

(21) cence nancje la sodisfazion di capi la impuartance de funzion dai teorics che, al
par che a sein simpri datir a polsd, e invezit a son simpri in vore a meditd e a ru-
mid (R. Puppo, Magari ancje, 1983)

(22) ... al éin vore di jessi stampat (comunicazion e-mail privade)

24.2.2. Perifrasis continuis

Dés des perifrasis tratadis tal paragraf precedent, jessi daiir a+infinit e jessi che+verp
finit, a cjapin valér continuatif in frasis complessis che a presentin un “scheme di
contemporaneitat” (Squartini 1990, 132), val a di cuant che un costituent al a un verp di aspiet
imperfetif e azion durative e chel altri un verp imperfetif o perfetif e azion durative:

(23) Fir di un cafeé e sot di un ombrenon reclamizat, Nicefar Presnic al jere daiir a lei
la croniche nere e di tant in tant al bagnave il bec bevint un bevaron une vore so-
fisticat (F. Rossi, L’'om che al pierdeve pinsirs pe strade, 2004)

Valor continuatif e a ancje la perifrasi /a+gjerundi:

(24) Tai murs des canonichis, la che predis simpri plui rdars e disperdts a van piulant
che il vér probleme dal Friil e je la fede e no la lenghe e la culture, come se une
fede no scugnis incjarnasi intune lenghe e intune culture? (A. Bellina, Sant Ja-
cum, la che al finis il mont, 1996)

(25) Chei a van semenant lis ideis tal sciir des conzuris, e i vill timp par scuvierziju...
(A. Negro, Int di masnade, 1994)

(26) 1l cil si lave slargjant e Gjigjon nol crodeve ai siei voi (D. Virgili, Paisanis, 1984)

(27) A scotedét ti le gjave e biel cjaminant datir al Signor al si le leve roseant in scuin-
don (C. Percoto, Il voli dal Signor, 1863)

(28) 1 fi dal comandant i de di voli e slicantsi i mostacjs e fasint cinghind la spade,
subit che le viodeve sentade cul so zeut in bande inte ombrene des agaciis, al ca-
pitave in place e i leve passant parmis (C. Percoto, L ucielut de Mont Cjanine,

1863)

Lis perifrasis continuis a an valdr processual e duratif. Rispiet a chés altris perifrasis
viodudis fin cumo, /d+gjerundi, duld che si ricognos une component semantiche incremental,
e presente mancul restrizions te compatibilitat cui timps dal verp, jessint permetude ancje cui
timps cun valor perfetif, gjavat il preterit perfet, e invezit e cjape su valérs dome epistemics
cul futlir componit (cf. Bertinetto 1995, 111 pe analighe perifrasi taliane). La perifrasi no je
compatibil cul passif; tra lis classis azionals dai verps, no je compatibil cui verps statifs e cui
verps no-duratifs. Se e je doprade cuntun verp di cheste seconde classe, il verp al ven
durativizat, cjolint un valdr iteratif. Cualchi no compatibilitit e je dade ancje cui verps
continuatifs che, come osservat di Bertinetto (1995, 112), a domandin I'Gs di averbials modals
di gradualitat o intensificadors (cf. (29)), che ju svicinin ai predicats telics duratifs, o di
espressions che a indichin maniere (cf. Bertinetto 1991, 139), o dutis e d6s, par podé da
risultits gramaticai (cf. (30):

(29) Al lave balant cun simpri plui grinte
(30) Al lave cjantant cun plasé une vecje vilote

Ancje cui predicats telics trasformatifs e pues jessi une modificazion in sens iteratif de
perifrasi. Cussi, intal esempli seguitif, la azion dal cjatd e je dade come ripetude:

(31) Al lave cjatant simpri plui provis de so inocence

A diference des perifrasis progressivis, la perifrasi continuative e je compatibil, tai
timps perfetifs, cun locuzions averbials che a indichin une durade, come par une ore, par tré
dis, doi agns, e v.i., e cun chés che a indichin la continuitat dal event, come cence padin, cun
costance v.i. Dopradis cun timps imperfetifs, lis perifrasis continuativis a son permetudis cun
averbials di x timp (par es. di dos setemanis); se dopradis cun timps perfetifs a son permetudis
cun averbials dal valor telic, cul valor fin a timp. (par es. fin a lis cuatri), par x timp (par es.
par doi dis), di timp. a timp, (par es. di cuatri a sis di sere). No somein mai vé compatibilitit
cun averbidls che a indichin in x #imp (par es. intun cuart di ore). Cui timps componits
perfetifs, il valor continui de perifrasi e chel perfetif dai timps componits a interagjissin a
forma I’aspiet inclusif, che al lasse vierte la conclusion dal event; cul perfet sempli¢ e verps
telics, il riva al obietif al ¢ lassat viert, ancje se si indiche che 1’event al ¢ rivat a conclusion
(cf. Salvi/Vanelli 2004, 118 pe analighe costruzion taliane).

Mancul difondude, ma cun valor simildr, e je la perifrasi no fd chetinfinit, che e je
simpri permetude ancje cui verps continuatifs, slargjant duncje la interpretazion continuative a
contescj dula, cu lis perifrasis viodudis prime, chest nol sarés pussibil:

(32) L'aiar, tal so viag, nol fds che vultulina:
al torne simpri tai siei vulucs (Qoelet 1.6,
https://www.glesiefurlane.org/bibie/qoelet-1/)

(33) [...] E che de mattine e sere no fas che bevi e zuia di more [...] (E. di Colloredo,
Versi e prose, par cure di R Pellegrini, 1994, p. 249)

(34) [...] 'O no fas che fola e travasa, [...] (Poesiis di Pieri Zorutt, 1, 1846, p. 96)

24.2.3. Perifrasis abituals

Lis perifrasis abitudls a indichin che un event verbal al ¢ caraterizdt di no unicitat —
anzit, che l'event si ripet cuntune cierte regolaritat. Par furlan, lis perifrasis cun valor abitual a
son usa a+infinit e jessi usat a+infinit:

(35) Gjildo al usave a feveld cun pachee e a basse vés (M. Ucel, Pais, 1974)

(36) La int dal Judri e use ancjemo a fevela planchin, sotvos, e si aministre e si com-
puarte, inmo vué, uso austriaco (R. Puppo, Magari ancje, 1983)

(37) Si e usats a pensa che un grop si formedi par agregazion (A. D’Osualdo, Comu-
nicd la autonomie, 2016)

(38) Dopo mai che e jere usade a std in cjase di altris (P. Someda de Marco, Sul troi
de vite, 1968)

L’aspiet abitual esprimt di chestis perifrasis al ¢ analic a chel dai verps semplics tai
timps imperfetifs (cf. Bertinetto 1991, 148 pal talian). Sei usd che jessi usat a+infinit a an
paradigme difetif, mancjant dai timps componiits e dai timps sempli¢s cun valor perfetif.

Dal pont di viste aziondl lis perifrasis abituals no son permetudis cun verps statifs. Dal
pont di viste semantic, no son permetudis cun sogjets inanimats. La restrizion e je plui fuarte
in jessi usdt a+infinit, e invezit par usd a+infinit si puedin imagjina ancje contescj dula che la
funzion di sogjet e je fate di referents inanimats, come in (39) e (40):

(39) La coriere e usave a riva a lis cinc sot sere
(40) Int buine e di cir. L'unic vizi al jere che no usavin a pati sét (R. Puppo, Par un
pél, 1983)

24.2.5. Perifrasis iterativis

Par furlan, il valor iteratif (o frecuenzial cf. Grandi 2011) nol ¢ pandit par solit cun
miec¢s morfologjics derivatifs, jessint il prefis ri- no masse produtif (cf. 8.2.2.) — ancje se
formis cun sufis in origjin diminutifs come -u¢d a cjapin su valdr frecuenzial, par esempli in
saltuga. Par esprimi chest valor, che al indiche il fat che un event verbal si verifiche in
maniere ripetude, une seconde, tierce, e v.i. volte, si dopre la perifrasi formade di torna
a+infinit che, lant a compensa la scjarse produtivitat dal model derivatif, e a par furlan une
alte frecuence:

(41) Cussi e a scugniit sta sierade in cjase cul cjdf fassdt tal fagolet, passe un an, in-
tant che i tornave a cressi un fregul di altinl (G. Marchetti, frament, 1965)

(42) Ju pe muse di Tin pizighet a colavin lis lagrimis a spissul e cuant che, dopo un
biel moment, i siei voi a tornin a viodi clar (P. Menis, Contis e racconti, 1953)

(43) L’assessor al dis ancje che il progjet, cu lis zontis e cui mudaments, al vara di jes-
si torndt a publica di plante fir di bande de RFI, la societdat che i sta daiir ae
progjetazion, par resons di clarece e di trasparence (Redazion Radio Onde Furla-
ne, Regjon Coridor 5 At de Zonte, 2005)

Come che al ¢ tipic dal valdr iteratif, chest al pues cjapa su acezions che no indichin tant
la ripetizion di un event verbal ma pluitost che si torne a un stat precedent o origjinari, come
tal esempli seguitif:

(44) Sentinsi culi a ricuardd, a tornd a vivi (D. Virgili, Paisanis, 1984)

24.3. Perifrasis modals

Lis perifrasis modals a son costruzions che a esprimin un valor, juste apont modal, di
oblic, deonticitait — val a di il caratar di dové o oblic —, necessitit o proibizion. No si
considerin tant che perifrasis lis costruzions formadis dai modai podé o volé+infinit, che a
saran analizadis tal cjap. 26.3.4. Che si fasi riferiment a chel stes cjapitul pes costruzions
coventdtparticipi passat e volétparticipi passat, che a esprimin necessitit, e pe costruzion
meretd-+participi passat che e pant un valor valutatif. Tai cjapitui chi devant si fevelara invezit
des perifrasis cun valor deontic cun cualchi riferiment ancje aes perifrasis proibitivis.

24.3.1. Perifrasis di necessitat

La perifrasi /a+participi e a valor di necessitat/oblic, e indiche duncje che al covente che
I’event descrit dal verp modificat al sucedi.! La perifrasi e je di sens passif e doprade soredut
ae tierce persone (singolar o plural), cun omission dal agjent.

(45) Un cjapitul specific al larés dedicat al cjant liturgjic di tradizion oral (W. Colle,
Musiche furlane, 2010)

(46) Finalmentri pero a laressin fats i regolaments par che lis scuelis a puedin metile
in vore (S. Fachin Schiavi, / dis agns de le¢ n. 482/99, 2009)

(47) 1 solits pucefadiis, i meterin tal cjaf che i cjamps sul Tiliment a van vendiits a pés
e no a misure o a toc (A. Covazzi, Jacum dai zeis, 2000)

La omission dal agjent e conferis ae perifrasi un valor impersonal, che di bande s al
pues gjenera une leture atenuative, di necessitat inevitabil, plui che di esortazion viers di un
determinat destinatari, intun at linguistic indiret di comant. Chest le puarte ancje a cjapa su un
valor di at domande — val a di di domande che alc al vegni fat — indiret (cf. Squartini 2011,
1089 pe omolighe perifrasi taliane), come tal esempli chi sot (modelat su Squartini 2011,
1089):

(49) L’articul al va revisat

Come che o vin dit parsore, la perifrasi in cuistion e je plui comun te tierce persone,
singolar o plural, dula che e a un valor juste apont plui gjeneric che le svicine al aspiet
continui, ma ancje chés altris dés personis no son esclududis, come in:

(50) O lavivisat ancje jo
(51) O vais juddts il prin pussibil

Vint za valor passivant, la perifrasi no previdt passivizazion e e je incompatibil cui
verps intransitifs e cui verps transitifs che non an passif, come par esempli possedi, no a pero
altris limitazions lessicals o aziondls. Par ce che al inten la compatibilitat cui timps verbai, la
perifrasi di necessitit no je permetude cui timps cun valdr perfetif (cheste restrizion no si
apliche ae perifrasi cun sempli¢ valor di passif).?

! La perifrasi ld+participi e pues ancje vé un semplig valor di passif, cence valdr dentonic, come par
esempli in (i) ... e dopo al resentave ancje la butiliute e al beveve la aghe: che nuie nol les stragdt (R. Puppo,
Magari ancje, 1983), limitade perd a chei verps che a esprimin une idee di dispersion, consumazion o
consunzion o in ogni cds une acezion negative, in plui che la mancjance di volontarietit (cf. Bertinetto 1991,
150, pes omolighis costruzions talianis). Cheste acezion e mancje ae perifrasi di necessitét.

2 Su la evoluzion diacroniche des perifrasis che a indichin necessitét, cf. Maschi (2000, 223-224).

24.3.2. Perifrasi deontiche

Mancjant par furlan un verp modal che al pandi la deonticitat,? il caratar deontic al ¢
esprimit traviers de perifrasi vé di+infinit. Dal pont di viste azional cheste perifrasi e somee
compatibil cun ducj i verps, gjavits i statifs, temporanis o permanents.* La perifrasi e je
compatibil dome cui timps sempli¢s, ma tra chescj ancje cun chei perfetifs. Cun di plui e je
compatibil cuntun verp modificat al passif e cun si impersonal o passivant.

(52) Al a di danus plui partecipazion tes tassis che o pain (F. Placereani, Di ducj i dons
dal Spiritussant, cumo al covente il don dal coragjo, 1976)

(53) L'assessor al dis ancje che il progjet, cu lis zontis e cui mudaments, al vara di jes-
si torndt a publica di plante fiir di bande de RFI, la societdt che i sta daiir ae
progjetazion, par resons di clarece e di trasparence (Redazion Radio Onde Furla-
ne, Regjon Coridor 5 At de Zonte, 2005)

(54) A chest si a di zonta il jutori fondamental di une rét di ators (ARLeF, Farie Tea-
tral Furlane, 2014)

(55) Al rivave a manddi francs a so mari, e al veve di passai bégs ancje ae femine (A.
Pittana, L ‘avigni di Antoni Cossar, 1981)

(56) La autonomie no a di jentra tes decisions che a rivuardin se introdusi o no intro-
dusi la ativitat di e in furlan (S. Fachin Schiavi, I dis agns de le¢ n. 482/99, 2009)

Jessint la costruzion principal pe espression dal valor deontic par furlan, cheste perifrasi
e a un Gs un grum difondt e comun.

24.3.3. Perifrasis proibitivis

Intal cjapitul 7.3.4.1. si ¢ viodit che il cussi clamit imperatif negatif, cun valor proibitif
o inibitif, al ¢ format in maniere perifrastiche. La perifrasi proibitive e je costituide dal verp
std te prime o te seconde persone plurdl imperative, seguit di un infinit introdusit de
preposizion a. Su la nature de forme dal verp sf@ intal imperatif negatif di seconde persone
singolar no je ancjemo unanimitat inte ricercje. In efiets a son evidencis che a puedin fa pensa
che e sedi un infinit: par esempli la costruzion analighe in diferentis varietats di talian
regjondl, chel furlan in primis (cf. Orioles 1985, 114), ma ancje chel venit, chel piemontés e
chel dal Ticin (pal prin cf. Cortelazzo 1995, 162; pal secont cf. Cerruti 2009, 156-158; pal
tier¢ cf. Lurati 1996, 246) e tal talian popolar (cf. Berruto 1983, 61), li che si cjatin formis
come non stare a fare. Ancje intal dialet venit di Cjoze (Chioggia) la perifrasi, inte seconde
persone singolar, e proviot I’infinit di stare (cf. Cremona 2023, 909). Di ché altre bande pero
a son evidencis che a puedin fa pensa che e sedi une forme finide dal verp s¢d: prin di dut la
analogjie cu la prime e seconde persone plurdl dal stes imperatif negatif, daspo il fat che, intes
varietits (cjargnelis) che a mantegnin la lungjece vocaliche findl dal infinit, la vocal inte
forme dal verp sta inte costruzion dal imperatif negatif e je realizade curte. Chel grant e atent
cognossidor dal furlan che al jere Pre Bepo Marchet (Giuseppe Marchetti) al segne in maniere
clare la forme cence acent lunc (tant che pal infinit al met la -4, cf. Marchetti #1985, 236).
Haimann/Beninca (1992, 100) a indichin che si trate de seconde persone singolar dal
imperatif e a mostrin che cheste pussibilitit e je presinte ancje tal ladin ampezan. Ancje il
venit palmarin, tant che varietdt di contat cul furlan, al 4 inte costruzion analighe une forme

3 Di fat dové al ¢ in gjenar dome nominalizét e in ogni cés, cuant che al a valor verbal, al 4 dome un dis
periferic; scugni al indiche invezit plui necessitat che deonticitat.

4 In esemplis come (ii) Al a di jessi maldt o (iii) Al a di vé doi fradis, di fat, la perifrasi no 4 valér deontic,
ma epistemic, lant a esprimi un stit di cognossince considerit no sigir.

finide, 11 stes tal dialet venit di Grau (cf. Marocco 2023, s.v. sta). 11 stes al val pal triestin (cf.
Zeper 2015, 173), pal ladin dolomitic (cf. Patruno/Sgarioto 2004, 110), pal trentin central (cf.
Casalicchio/Cordin 2020, 291), pes varietats venitis (cf. Belloni 2006, s.p. [ma 83], sul
veronés cf. Bonfante 2013, 101) e, in part, pal gjenovés (che pero al pues vé ancje I’infinit, cf.
Toso 1997, 214). Cun di plui, tal talian regjonal dal Fritl e ancje di altris regjons dal Nord
Italie si cjatin formis di imperatif negatif dal tip non sta fare, cuntune forme finide dal verp
stare. No cate lis posizions prudentis di esperts come Vicario (1998, 114-117), che al indiche
che a son atestazions sedi cuntune forme finide di s¢a sedi cu la forme dal infinit (formulant la
ipotesi che cheste e vegni dal contat cul talian) in fase di normazion dal furlan si a ritign{t che
la prime soluzion, ché che e viot inte forme di st@ drenti de perifrasi un infinit, e sedi plui
plausibil (cf. Fusco 2021, 147) e duncje si ¢ sielzlt di scrivi std cu la lungje. Inte seconde
persone singolar I’infinit dal verp lessical al pues jessi introdusiit de preposizion a, ma cheste
e je facoltative (al podares pero tratdsi di assorbiment fonetic de bande de forme di sta) e di
regule e mancje se prime dal infinit al & mai o simpri. In plui, a son ancje cas, plui rars, dula
che cheste preposizion e mancje ancje dopo de seconde persone plural (cf. (57)):

(57) - No std vai - e po al pense - Che si puartin fir tré dovis! (A. Nicoloso Ciceri,
Racconti popolari friulani I, 1968)

(58) Dai ven ca, no std a pensd masse, a son robis che a duraran poc (Spirt Anonim,
Bratire, 2009)

(59) ... no stin a la par ché stradele (C. Percoto, Il cjan blanc di Alturis, 1851)

(60) Friul — taramot dal 6 di Mai 1976: no stin a ricuarddlu cun peraulis a slas....
(https://comitatfriul.eu/2021/05/07/friul-taramot-dal-6-di-mai-1976-no-stin-a-
ricuardalu-cun-peraulis-a-slas/)

(61) VTC — Video TeleCarnia: no stait a distudda la television in lenghe furlane!
(https://comitatfriul.eu/2021/11/11/vtc-video-telecarnia-no-stait-a-distuda-la-
television-in-lenghe-furlane/)

(62) No st@® mai imprometiti la sigurece in cheste vite, ancje se ti par di sei un bon
munic, un bon eremite (https://invuaitesuicunfins.wordpress.com/crist/)

(63) E cumo no stait lassasi sinti plui a di mal de machine burocratiche taliane (R.
Puppo, Par un pél, 1960)

24.4. Perifrasis fasals

Lis perifrasis fasals a focalizin la atenzion suntune fase particolar di un event verbal: la
s6 iminence, I’inizi, la part central e la fin. Ricjapant il scheme proponit di Bertinetto (1991,
153), in teorie lis fasis pussibilis che si puedin esprimin te sudivision di un event verbal a son:

futlir prossim incoative terminative
iminenzial continuative passat resint

Bertinetto (1991, 153) al zonte altris tré perifrasis, ingressive, estensive e egressive, par
forme compagnis aes perifrasis incoative, continuative e terminative, ma che no indichin la
fase di un unic event, ma di une schirie di events che a formin tal 16r insieme un macroevent,
val a di 1l total dai singui events viodlt come un dutun. Ancje par furlan, a mancjin perifrasis
par indica il futlr prossim e il passat resint. Lis perifrasis incoative, continuative e terminative
a son lessicalmentri trasparents, e chest lis met su la estremitat basse de perifrasticitat.

> Inte grafie origjinal “sta”.

Simpri cun riferiment a Bertinetto (1991, 153-154) al ¢ util sotlined che lis perifrasis
fasals, cundut che a an une cierte afinitat cul aspiet verbal, no coincidin dal dut cun chest. Une
perifrasi terminative di siglr e indiche une fase dal event che e a afinitdt cu la perfetivitat, ma
no pant simpri e par fuarce valors perfetifs; e je duncje compatibil ancje cun timps
imperfetifs:

2333333235

(64) Mont Spi¢ al finive di inabissdsi e tal so sit al comparive un lago che ancjemo al
fas plere (C. Percoto, La fuiace de Madone, 1884)

Cheste carateristiche ¢ fas si che tes perifrasis fasals, cu la ecezion de perifrasi
continuative (cf. sot), a sedin permetits ducj 1 timps verbai. Il valor perfetif pandit dai timps
perfetifs no indiche che 1’event verbal al sedi (di un pont di viste telic) rivat insom, ma chest
al rivuarde dome il modificador, duncje la precise fase focalizade. La perifrasi terminative cun
fini (e ché cun termind, un grum plui rare ¢ modelade sul talian) e costituis une ecezion ae
regule che, doprade cun timps perfetifs e cun verps telics, e rinfuarce il caratar telic dal verp
modificat.

Stant che 1 verps no duratifs no permetin di individua diviersis fasis dal event descrit, no
an compatibilitdt cu lis perifrasis fasals, a mancul che no sedin doprats cun valor iteratif.
Ancje verps statifs che a indichin stits permanents e, in part, statifs che a indichin stats no
permanents no son permetiits cu lis perifrasis aspetuals:

(65) *O fermi di jessi bas
24.4.1. Perifrasis iminenzials

O vin viodat parsore che la perifrasi progressive sta+gjerundi, se doprade cun verps
incoatifs, e cjape un valér iminenzial. Par indicé la iminence, val a di che un event verbal al ¢
li li par sucedi, si doprin perd altris perifrasis, come tai esemplis seguitifs: jessi [i [i
par+infinit ((66)-(67)), jessi li li chetverp finit (68), jessi par+infinit (69) e std par+infinit
((70)-(72)):

(66) Ma, propi cuant che al é li li par meti fir il cjdf, i par di sinti une vos che lu blo-
che (https://www.contecurte.eu/2022/07/corsecurte02-mari-mar/)

(67) Done Pasche, che cussi si clamave la mari, e jere li li par scurtd il pas®

(68) O jerili li che o vaivi

(69) Cuant che al e par vigni tempordl, i poi mendats dal vint a sbassin il cjaf e a lassin
viodi daiir lor la montagne nere sbusade che e somee une brute cjasate indula che
a disin che a stan lis Aganis (C. Percoto, Lis aganis di Borgnan, 1851)

(70) Al sta par vigni gnot (M. Moretti, Neveade, 2015)

(71) Ma isal mai pussibil che come che al sta par taca l'lstat, tu vedis di passa dute la
zornade a cjald chel mir ali? (C. Romanini, Lis cialis, 2009)

(72) Mi someave ancje a mi di jessi su chel fil e di sta par cold ju (F. Tam, Ombris,
2009)

Lis perifrasis iminenzidls no an restrizions di timps e a permetin ancje la forme passive.
No an par solit compatibilitat, pero, cun locuzions averbials che a indichin ancje chés un futir
iminent, come di li a poc, doman, in curt e v.i., € nancje cun verps statifs, come par esempli
vé fam, vé sium e vie indevant. No son permetudis cul imperatif. Lis perifrasis iminenzials a

6 Inte grafie origjinal: ,,Donne Pasche, che cussi si clamave la mari, ere li i par scurta il pass” (Del Torre
1995, 20).

puedin pandi ancje une sfumadure modal di volontat e deonticitat (cf. Palermo 2004 pes
struturis iminenzials dal talian antic).

Valor iminenzial e a ancje la perifrasi jessi sul pont di+infinit, di Gs péc comun e forsit
cjapade dal talian, che e presente lis incompatibilitits dal cés precedent cun locuzions
averbials che a pandin un significat di futiir e cul imperatif:

(73) Pozzo (1991) al é ancje sul pont di cedi la societat ma nol viil jessi calcoldt tant
che un batit (https://www.udinese.it/news/societa/une-passion-lungje-123-agns)

24.4.2. Perifrasis incoativis

Dentri des perifrasis incoativis a son chés formadis cun (s)comengd o tacdta+infinit
((74)-(76)), plui trasparents dal pont di viste lessical jessint che il verp modificador al manten
la s6 semantiche, e altris tant che metisi a+infinit (77) o invidsi a+infinit (78). Un 0s plui
limitat al a sclopd a+infinit, che si pues dopra dome cui verps ridi ¢ vai (79).

(74) A pene rivdt, dute la int e comence a bati lis mans (R. Puppo, Par un pél, 1960)

(75) Al a scomengdt a coleziond cjampanis cuant che al veve dome 4 agns (M.
Pascolo, I/ sun de fieste, 2011)

(76) Di fat, Zuan di Udin al tache a colabord cun Raffaello (L. De Clara, Zuan di
Udin, 2011)

(77) Po si volta da bande dai doi e i tira une pidade sul sghinc a chel plui dongje che
al fasé un salt e si meté a porcond par todesc (F. Marchetta, Light my Fire, 2013)

(78) Po dopo al tacave il mus e si inviave a mangja un bocon, prin di cjapad la strade
par Talmassons (A. Covazzi, Jacum dai zeis, 2000)

(79) Cuant che lui par sbrocasi, al passave al furlan, Karl al sclopave a ridii in muse
(A. Pittana, /1 sit di Diu, 1981)

L Gs di tacd e (s)comure di determinazion e tal cas impulsivitat:

(81) Ercul al cjape e al scjafoie Anteu, il zigant de Libie (Scuelis Primariis di Murus e
Colorét, Afrescs di Giovanni da Udine, 2011,
https://www.icsedegliano.it/sezioni/studenti/1011/UnPuint5.pdf)

(82) Al cjape e si bute fiir dal clip par ld a viodi di dongje chei barags
(http://www.gelostellato.eu/2008/03/baracs.html)

(83) Al cjape e al va su sul cuviert de cjase, al cjate il cjamin de nape e al va ju
(Marilenghe te scuele, Anade 1, Classe 1°¢, Scuele primarie)

24.4.3. Perifrasis continuativis

Lis perifrasis continuativis a son formadis di continud+a+infinit ((85)-(86)) o di la
indenant/indevant+a+infinit (84), dula che 1 verps modificadérs a mantegnin il 16r valor
semantic:

(84) Visintin devant di chestis argomentazions mi veve dat reson, a peraulis, ma tai
fats al jere lat indevant a volta I'Infier (S. Carrozzo, Note dal curador ae tradu-
zion dal Infier di Dante, 2011)

(85) Lor a continuarin a lavord, a puarta i racolts al cont, a fadia di un scir a chel
altri, a pred e a porcond, a vivi e a muri come simpri (R. Michelotti, La cjase dai
contents, 2009)

(86) Ardi al veve brags luncs par continud a doprd i arbui ma al esplorave gniifs
habitats cjaminant (C. Tuniz, Evoluzion umane: la sience e mostre i segrets des
nestris origjins, 2004)

O vin dit parsore che la perifrasi continuative e je la uniche a presentd restrizions inte
compatibilitat cui timps; e da, di fat, risultits poc acetabii cul futlr componit, che al a un
fuart caratar perfetif e che al risulte masse in contrast cul significat lessical dal modificador:’

(87) *Cuant che tu vards continudt a studid, tu vards bogns risultdts

24.4.4. Perifrasis terminativis

Lis perifrasis terminativis a son fini dit+infinit ((88)-(90)), ferma di+infinit ((91)-(92)),
Sfermdle di+infinit (93), mola di+infinit ((94)-(96)), smeti di+infinit ((97)-(98)). Tra chestis, la
prime e pues esprimi ancje un significat di completament dal event verbal, e invezit chés altris
a indichin une interuzion che e pues jessi temporanie o definitive, ma che e compuarte la no
complete realizazion dal event. Ancje in chest cas il verp modificador al manten la so
semantiche origjinal. Un significat di completece dal event al ¢ esprimit infin di termind
di+infinit, costruzion periferiche di derivazion taliane:

(88) Une volte che al a finit di scontd la s6 pene e decit di juddlu (F. Rossi, Il cine di
Jordi Cadena, 2015)

(89) 11 borc al stave atent a chei zimui che a lavin denant daiir e cuant che a finirin di
pati (M. Forte, Cja Fors, 1970)

(90) ... a vevin premure di sciampd cjase prime che a finissin di sund lis cjampanis
dopo dal rosari di cuindis predt intal cimitieri
(https://www.contecurte.eu/2009/10/sium-de-vilie-dai-sants/)

(91) Par chel a vevin fermat di fa stradis (G. Pellegrini, La lune te stele, 2013)

(92) Ducj i fossdi ju bateve ad a ments, e lis incrosaduris des aghis sfiliadis di bladags
dai paliits. Al someave che ancje i crots lu vessin cognossit; che la aghe no
fermave di cragold cuant che la s6 ombre e passave parsor (M. Forte, Cja Dreor,
1967)

(93) Se e esist plui di une corispondence, lui al ferme di scrivi dula che il non al tache
a vé diferencis e tu tu vards di indica cualchi letare in plui par distinguiju
(https://www.haiku-os.org/docs/userguide/fur/keyboard-shortcuts.html)

(94) Jacum i dis di la vie, ma Nikolai nol mole di la daiir stant un poc plui lontan (M.
Moretti, Neveade, 2015)

(95) La nicotine contignude intai spagnolets, insiemi a fators di nature psicologjiche e
social, e costituis l'ostacul principal par mola di fuma (G. Pitzalis, Stude i
spagnolets!, 2015)

(96) Prime robe fati i cazzos toi, ancje se chi doi gjornai de borse ca varesin iuste
bisugne di une revisionade, cusi magari le fermin di scrivi les cazzades...
(https://www.facebook.com/ilgiornalediudine/posts/1797542593768735/?paipv=0
&eav=AfZANF1HQOsTXJyGWcrCx5zOJpF5DLQulc yz6v3EWjsuplkaXixFvJ]
Bp9DayKE2vLwé& rdr )®

(97) O vevi scuasi smetit di fotografa (E. Adami, Sul troi de poesie visive, 2008)

(98) Un an al a smetiit di ld vie pes Gjermaniis e, invezit, al é lat ju pe Romanie, cence
scrivi mai plui di une cartuline cui saliits (P. Menis, Contis e racconti, 1974)

" Ancjetant pal preterit perfet (trapassat remot), di Gs perd un grum marginal tal furlan.

8 In furlan comun e lant dafir des normis ortografichis: “Prime robe fati i cazzos tiei, ancje se chei doi
gjorndi de borse che a varessin juste bisugne di une revisionade, cussi magari le fermin di scrivi lis cazzadis...”.

24.5. Jerarchie di perifrasticitat

2333335235

Datir de propueste di Squartini (2011, 1090) pes perifrasis talianis, ancje par chés
furlanis si pues proponi une jerarchizazion des stessis, che e viodi te estremitdt “plui
perifrastiche™ lis perifrasis imperfetivis, dula che la desemantizazion dal modificadér e je
cuasi complete e la gramaticalizazion e je plui avanzade, stant che no je compatibilitat
cuntune grande varietat di verps di classis azionals diferentis e, almancul in part, sei cui verps
tai timps imperfetifs che cui verps tai timps perfetifs; a seguissin lis perifrasis deontichis, che
a an plui restrizions te selezion dai verps modificats, e infin chés fasals, dula che i verps
modificadors a mantegnin ancjemo ad implen la 16r semantiche lessical.

